
ڪوڙين خبرن کي جديد ٽيڪنالاجي سان روڪي سگهجي ٿو: ماهر
ملڪ ۾ سائبر سيڪيورٽي تي قانون ٺاهيو وڃي: مقررين جو سي پي اين اي مذاڪري کي خطاب

[bookmark: _GoBack]ڪراچي (پ ر) ملڪ ۾ سائبر سيڪيورٽي جي حوالي سان ڪو به قانون موجود ناهي، جڏهن ته انساني زندگي ۽ ذاتي حقن جي تحفظ لاءِ اهڙي قانون سازي اڻٽر آهي. اهڙن خيالن جو اظهار وفاقي جاچ واري اداري (ايف آئي اي) جي اڳوڻي ايڊيشنل ڊائريڪٽر جنرل عمار جعفري، ڪائونسل آف پاڪستان نيوز پيپر ايڊيٽرز (سي پي اين اي) ميڊيا اڪيڊمي، پاڪستان انفرميشن سيڪيورٽي ايسوسيئيشن ۽ سي پي اين اي ايڊيٽرز ڪلب پاران ڪوڙيون خبرون ۽ سائبر سيڪيورٽي جي عنوان هيٺ ڪرايل مذاڪري دوران ڪيو. هن جو وڌيڪ چوڻ هو ته اسان کي سائبر سيڪيورٽي جو هنر سکڻو پوندو ته جيئن ايندڙ وقت جي چئلنجن کي منهن ڏئي سگهجي. عمار جعفري وڌيڪ چيو ته ڪوڙين خبرن کي هاڻي جديد ٽيڪنالاجي سان روڪي سگهجي ٿو پر ان لاءِ مهارت حاصل ڪرڻي پوندي. ان موقعي تي خطاب ڪندي سي پي اين اي جي سيڪريٽري جنرل ڊاڪٽر جبار خٽڪ جو چوڻ هو ته معلومات جي واڌ سبب هن وقت سچي ۽ ڪوڙي خبر جو فرق ڄاڻڻ تمام ڏکيو ٿي پيو آهي، ڇو ته عام ماڻهن پاران سماجي رابطن جي فورمن جو استعمال تمام گهڻو ٿيندو پيو وڃي. هن وڌيڪ چيو ته جيتوڻيڪ اهو مشڪل ڪم آهي پر ناممڪن ناهي، ڇاڪاڻ ته جديد علم سان ان کي روڪي سگهجي ٿو. ڊاڪٽر جبار خٽڪ جو چوڻ هو ته معلومات تائين پهچ ۽ ڄاڻڻ جو حق به انساني بنيادي حقن وانگر آهي، جهڙي نموني غيرمعياري تعليم، کاڌي، پاڻي ۽ دوائن ۾ ملاوٽ ڏوهه آهي، تيئن ساڳي نموني ڪوڙيون خبرون به انساني حقن جي ڀڃڪڙي آهن، جنهن جي اجازت نه ٿي ڏئي سگهجي. هن جو چوڻ هو ته جيڪڏهن پرنٽ ۽ اليڪٽرانڪ ميڊيا ۾ ڪوڙين خبرن جو سلسلو جاري رهيو ته اهو معلومات جو اعتبار جوڳو ذريعو نه رهندو، جنهن کي روڪڻ لاءِ ضروري آهي ته ميڊيا ۾ ڪم ڪندڙ ماڻهو پنهنجي پاڻ کي جديد ٽيڪنالاجي جو سونهون بڻائين ته جيئن انهن مسئلن کي منهن ڏئي سگهن. ڪراچي گرامر اسڪول ۾ ميڊيا پڙهائيندڙ ۽ براڊڪاسٽر سندس رشيد چيو ته ميڊيا جا ادارا ٻين شعبن وانگر ڪوڙين خبرن کي پڪڙڻ لاءِ به ڊيسڪ قائم ڪن ته جيئن انهن کي روڪي سگهجي. ڊيٽا جرنلسٽ رمشا جهانگير جو چوڻ هو ته مستقبل جي صحافت جو دارومدار انگن اکرن ۽ حقيقت تي ٻڌل مواد تي هوندو، جنهن لاءِ جديد ٽيڪنالاجي جو استعمال اڻٽر آهي. ان موقعي تي سي پي اين اي ايڊيٽرز ڪلب جي چيئرمين سيد حامد حسين عابدي ميڊيا اڪيڊمي ۾ سائبر سيڪيورٽي ڊيسڪ قائم ڪرڻ جو پڻ اعلان ڪيو، جڏهن ته سي پي اين اي جي ڊپٽي سيڪريٽري جنرل عامر محمود سڀني آيل مهمانن جا ٿورا مڃيندي مطالبو ڪيو ته رسالن جو مواد چورائي ويب پورٽلز تي استعمال ڪرڻ سان انهن جي سرڪيوليشن تي خراب اثر پوي ٿو، ان لاءِ اهڙن ماڻهن خلاف ڪاروائي ٿيڻ کپي. 

